
ABSTRAK 

 

 

 

 

 Kajian ini bertujuan mengkaji ciri kreativiti bakal guru fizik di Universiti 

Teknologi Malaysia (UTM) dalam dua aktiviti pembelajaran fizik berasaskan kerja 

amali iaitu dalam latihan amali fizik (LAF) dan projek inovasi fizik (PIF) serta 

membuat perbandingan ciri kreativiti dalam kedua-dua aktiviti tersebut. Kajian 

sepanjang satu semester ini melibatkan 12 orang responden yang terdiri daripada 

pelajar Ijazah Sarjana Muda Pendidikan Fizik dari Fakulti Pendidikan UTM. Kajian 

melibatkan tiga kaedah pengumpulan data iaitu temubual dan pemerhatian bagi 

mengkaji ciri kreativiti bakal guru fizik dalam LAF dan PIF manakala soal selidik 

bagi mengkaji perbandingan ciri kreativiti dalam kedua-dua aktiviti tersebut. Analisis 

temubual dibuat dengan menggunakan model interaktif analisis data kualitatif yang 

diperkenalkan oleh Miles dan Huberman (1994) dan seterusnya dianalisis bersama 

dengan data daripada senarai semak pemerhatian. Data daripada soal selidik 

dianalisis secara deskriptif dan dipaparkan menggunakan purata peratusan maklum 

balas positif oleh responden. Dapatan kajian menunjukkan bahawa ciri kreativiti 

yang berjaya ditonjolkan oleh bakal guru fizik semasa menjalankan LAF adalah ciri 

keterbukaan, rasa ingin tahu, imaginasi, keyakinan dan pemikiran divergen manakala 

ciri menyelesaikan masalah dan keunikan tidak ditonjolkan. Bagi PIF pula, kesemua 

ciri kreativiti dapat ditonjolkan oleh responden. Perbandingan antara ciri kreativiti 

dalam LAF dan PIF pula menunjukkan enam ciri kreativiti lebih cenderung 

ditonjolkan semasa menjalankan PIF kecuali ciri keterbukaan yang menunjukkan 

keseimbangan antara kedua-dua aktiviti. Dicadangkan agar bakal guru fizik UTM 

diberikan lebih pendedahan dalam aktiviti yang berbentuk inkuiri penemuan seperti 

projek inovasi fizik memandangkan aktiviti tersebut lebih menggalakkan ciri 

kreativiti berbanding latihan amali fizik yang berpandukan buku manual. 

ABSTRACT 

 

 

 

 

 This study aims to investigate the characteristics of creativity among pre-

service physics teachers at Universiti Teknologi Malaysia (UTM) in two different 

types of physics learning activities namely physics practical training (LAF) and 

physics innovation project (PIF) and compare the characteristics in both activities. 

The study was conducted in one semester among 12 physics education 

undergraduates from the Faculty of Education, UTM. The study employed three data 

collection methods, which are interview and field observations to investigate the 

characteristics of creativity among pre-service physics teacher in LAF and PIF while 

questionnaire survey was used to determine the differences in the characteristics of 

creativity in LAF and PIF. The data from the interviews was analyzed using the 

model of interactive analysis of qualitative data and further triangulated with the data 

from the observations. The data from the questionnaire was analyzed descriptively 

and displayed using the average percentage of positive responses by the respondents. 

The findings indicated that the pre-service physics teachers showed some 

characteristics of creativity in LAF which is openness, curiosity, imagination, 

confidence and divergent thinking while problem solving and uniqueness were not 

shown. For PIF, all characteristics were exhibit by the respondent. The comparison 

between characteristics of creativity in LAF and PIF showed that six characteristics 

more prevalent in PIF rather than in LAF except openness which is shown in both 

activities equally. It is recommended that these pre-service physics teachers should 

be given more exposure in the inquiry and discovery activity such as PIF since this 

activity can foster more characteristics of creativity compared to LAF which is 

guided by manuals.  

PENGENALAN 

 

 

 

 

1.1 Pendahuluan 

 

 

 Kreativiti merupakan antara aspek kemahiran modal insan yang penting 

memandangkan ekonomi masa hadapan bergantung kepada warganegara berminda 

kreatif dan inovatif (Mohamad Mohsin dan Nasruddin, 2008).  Oleh sebab itu, 

banyak negara seperti negara-negara Kesatuan Eropah dan Indonesia telah 

mengisytiharkan tahun 2009 sebagai tahun kreativiti bagi menunjukkan tanda 

bermulanya suatu transformasi global di mana kreativiti dijadikan sebagai ciri asas 

dalam kehidupan (Rabari et al., 2011a).  Kerajaan Malaysia juga tidak ketinggalan 

mengambil inisiatif yang serupa iaitu mengisytiharkan tahun 2010 sebagai Tahun 

Kreativiti dan Inovasi. Inisiatif ini memfokuskan ilmu sebagai asas dan sumber 

kreativiti dengan matlamat untuk mengecapi kemajuan pada masa hadapan.  

Berikutan dengan itu, Perdana Menteri Malaysia, Datuk Seri Najib bin Tun Razak 

telah menyarankan agar sistem pendidikan negara menerapkan ciri inovasi dan 

kreativiti dari peringkat awal pendidikan agar ia menjadi satu budaya dalam 

pendidikan negara (Jabatan Perdana Menteri, 2010).  

 

 

 Dunia pendidikan dilihat semakin mencabar kerana dijadikan landasan untuk 

memupuk budaya kreatif dan inovatif kepada pelajar.  Menurut Rabari et al. (2011b), 

negara seperti China, Hong Kong, Taiwan, Jepun, Singapura dan tidak ketinggalan 

Malaysia, telah menyediakan program tertentu dalam sistem pendidikan bagi 

meningkatkan kreativiti dalam kalangan pelajar.  Kenyataan ini disokong oleh Volk 

(2007) dalam kajian beliau dengan menyatakan bahawa Malaysia merupakan sebuah

negara kecil tetapi telah memberi komitmen tinggi dalam membangunkan kreativiti 

dan pemikiran futuristik dalam sistem pendidikannya.  Para pendidik pula dilihat 

semakin memperhebatkan fokus pengajaran kepada kreativiti dan inovatif (Merris, 

2008; Sahlberg, 2009) khususnya pengajaran dan pembelajaran sains yang dilihat 

sebagai medium terbaik untuk merealisasikan usaha tersebut (DeHaan, 2009; 

Pratibha, 2009).  

 

 

 Mata pelajaran sains termasuklah fizik sama ada di peringkat sekolah 

mahupun di institusi pengajian tinggi menjadi medium untuk memupuk budaya 

kreatif dan inovatif dalam kalangan pelajar (Hong dan Kang, 2009).  Kreativiti boleh 

dipupuk dengan mewujudkan persekitaran pengajaran dan pembelajaran yang aktif. 

Pembelajaran aktif secara umumnya bermaksud sebarang kaedah pengajaran yang 

melibatkan pelajar dalam proses pembelajaran (Prince, 2004).  Menurut Haigh 

(2007), pembelajaran aktif boleh diamalkan dengan mengadakan aktiviti di makmal 

dan aktiviti makmal ini merupakan aktiviti pembelajaran wajib bagi subjek-subjek 

sains.  Aktiviti makmal yang biasa dijalankan adalah seperti mengeksperimen, 

melakukan aktiviti hands-on dan pembelajaran berasaskan projek seperti projek reka 

cipta dan inovasi (Hong dan Kang, 2009).  

 

 

 Penglibatan pelajar dalam aktiviti makmal memberi peluang kepada pelajar 

menggunakan keupayaan secara menyeluruh merangkumi aspek kognitif, psikomotor 

dan afektif.  Walau bagaimanapun, tidak semua pelajar memiliki peluang untuk 

berdaya kreatif dan inovatif sepanjang pengajian mereka sama ada di sekolah atau di 

universiti.  Hal ini berlaku kerana terdapat kekangan daripada faktor-faktor seperti 

kurang kelengkapan makmal, pengajar kurang berkemahiran dan berpengalaman, 

pelajar tidak berminat dan sistem penilaian yang berasaskan keputusan peperiksaan 

(Abu Hasan Husin, 2004).  Faktor-faktor ini juga dilihat sebagai penghalang 

pemupukan kreativiti dalam kalangan pelajar. 

 

 

 Menurut Nor Fadila dan Nik Mohd Amir (2010), guru merupakan faktor yang 

paling mempengaruhi kreativiti pelajar diikuti dengan faktor pelajar dan 

persekitaran.  Torrance (1970) menegaskan bahawa kreativiti adalah elemen yang 

boleh dikembangkan melalui proses pengajaran dan pembelajaran.  Ini menguatkan 

lagi kenyataan bahawa guru memikul tanggungjawab yang besar untuk melatih 

murid mereka supaya mengamalkan daya kreatif.  Sekiranya guru gagal untuk 

menerapkan kreativiti kepada murid maka hasrat negara untuk menghasilkan tenaga 

mahir yang kreatif dan inovatif tidak akan tercapai.  Program pendidikan negara yang 

dikatakan telah sekian lama menerapkan elemen kreativiti juga boleh dianggap tidak 

berjaya manakala inisiatif kerajaan mengisytiharkan tahun kreatif dan inovatif juga 

perlu dipertingkatkan lagi.  Kegagalan ini juga dilihat mampu menjadi punca kepada 

masalah ekonomi negara pada masa akan datang. 

 

 

Oleh yang demikian, para bakal guru terutamanya bakal guru fizik perlu lebih 

terbuka untuk memajukan diri.  Dengan kata lain, para bakal guru bukan sahaja perlu 

memperlengkapkan diri dengan ilmu pengetahuan bidang fizik malah perlu juga 

menyedari kepentingan berdaya kreatif sebelum mengamalkannya di dalam 

pengajaran.  Kreativiti seseorang dapat dilihat melalui ciri-ciri personaliti dan 

tingkah laku yang kreatif atau dikenali juga sebagai ciri-ciri kreativiti (Pedersen dan 

Burton, 2009).  Ciri-ciri kreativiti ini juga sering dijadikan perkara asas untuk 

memahami konsep kreativiti yang sebenar (Pedersen dan Burton, 2009).  Kefahaman 

mengenai konsep kreativiti berasaskan ciri-ciri kreativiti ini dianggap penting kepada 

para pendidik kerana ia menyediakan satu garis panduan untuk merancang, mereka 

dan melaksanakan program latihan khas bagi memupuk kreativiti pelajar (Mohamad 

Mohsin dan Nasruddin, 2008). 

 

 

 

 

1.2 Latar Belakang Masalah 

 

 

 Hasrat untuk memupuk elemen kreatif dan inovatif di dalam sistem 

pendidikan merupakan satu hasrat yang boleh menjadi kenyataan sekiranya guru 

khususnya, mengambil inisiatif untuk memperhebatkan budaya tersebut kepada 

murid-murid.  Kreativiti bakal guru yang akan berkhidmat di sekolah menjadi 

persoalan sama ada memiliki kreativiti yang sepatutnya atau tidak.  Aktiviti-aktiviti 

pembelajaran aktif seperti kerja amali fizik yang dikatakan dapat memupuk kreativiti 

juga menimbulkan banyak kritikan kerana bersifat 'buku resepi' (Vidal, 2010).  Hal 

ini berikutan terdapat beberapa perkara yang dilihat sebagai penghalang dan perlu 

diketengahkan untuk diambil perhatian.  Penulisan pada bahagian ini akan 

membincangkan mengenai masalah, kekangan dan isu-isu berkaitan dengan kreativiti 

bermula dengan penerangan serba sedikit mengenai kreativiti secara umum, pada 

peringkat sekolah dan peringkat pengajian tinggi, masalah semasa menjalankan 

latihan amali dan projek inovasi. 

 

 

 

 

1.2.1 Kreativiti 
 

 

 Kreativiti sering ditekankan dalam kebanyakan aspek kehidupan dan 

penekanan ini sering kali dikaitkan dengan motif untuk memperolehi ilmu yang 

bermakna sepanjang hayat (Sahlberg, 2009).  Dalam aspek pendidikan, kreativiti 

dianggap komponen yang lebih penting berbanding kemahiran berfikir yang lain 

khususnya kepada pelajar yang mengikuti jurusan sains (Nureffazlin, 2011).  Ini 

berikutan aktiviti-aktiviti pemikiran kreatif bukan sahaja untuk memupuk kreativiti 

dalam kalangan pelajar malah menggalakkan pembelajaran yang lebih baik (Alimen, 

2009).  Elemen kreativiti juga telah disarankan supaya diterapkan dari peringkat awal 

pendidikan agar ianya menjadi satu budaya dan tampak berbeza dengan 

pembelajaran tradisional (Jabatan Perdana Menteri, 2010). 

 

 

 Walau bagaimanapun, negara kita dikatakan agak jauh ketinggalan dalam 

penerapan nilai kreatif dalam diri pelajar (Haryanti, 2009).  Sejak dari bangku 

sekolah lagi, pelajar tidak diterapkan apatah lagi didorong untuk menjadi seorang 

yang kreatif dan inovatif.  Menurut Haryanti (2009), konsep pendidikan di Malaysia 

hanya menjurus kepada pengajaran dan pembelajaran (P&P) oleh guru tanpa dididik 

untuk mengeksplorasi keadaan sekeliling.  Akibatnya, pelajar mudah kering idea 

dalam membina sesuatu yang baru malah proses pembelajaran bergantung 

sepenuhnya pada guru dan buku teks.  Keadaan ini jelas menunjukkan bahawa 

pelajar tidak menunjukkan ciri-ciri seorang kreatif malah sukar untuk 

mengembangkan kreativiti mereka. 

 Merujuk kepada kenyataan Torrance (1970), sekiranya sesebuah negara ingin 

mengubah sistem pendidikan menjadi suatu yang kreatif, pendidik perlu terlebih 

dahulu menjadi seorang yang kreatif.  Ini bermaksud, bagi mengintegrasikan 

kreativiti dalam sistem pendidikan, khidmat tenaga mahir (guru, pengajar, 

pensyarah) yang mampu berdaya kreatif dan berpengalaman amat diperlukan.  Ini 

bagi membolehkan tenaga mahir ini mampu membimbing dan bijak memberi 

peluang kepada pelajar untuk mengamalkan budaya kreatif semasa proses 

pembelajaran mereka. Walau bagaimanapun, tidak dinafikan bahawa untuk 

memupuk kreativiti dalam diri apa lagi untuk mengintegrasikan kreativiti dalam P&P 

merupakan suatu yang kompleks (Marliyana, 2005).  Walau bagaimanapun, kreativiti 

boleh dipupuk melalui latihan dan kursus yang sesuai untuk para bakal guru sebagai 

persediaan sebelum mengajar.  Peranan menyediakan kursus dan latihan ini dilihat 

sebagai inisiatif penting dalam usaha meningkatkan elemen kreativiti dalam sistem 

pendidikan yang sepatutnya bermula daripada guru.  

 

 

 

 

1.2.2 Masalah Kreativiti di Peringkat Sekolah 

 

 

 Kelayakan mahasiswa untuk memasuki institut perguruan atau universiti 

bergantung kepada keputusan peperiksaan awam semasa di sekolah.  Para bakal guru 

juga akan berkhidmat di sekolah selepas tamat pengajian.  Tambahan lagi, penekanan 

terhadap kreativiti disarankan agar bermula dari peringkat awal pendidikan iaitu pada 

peringkat persekolahan. Oleh itu, adalah wajar untuk melihat masalah yang timbul 

berkaitan kreativiti yang terdapat di peringkat sekolah.  

 

 

 Guru merupakan individu yang dapat menjana minda kreatif dan inovatif 

kepada murid-murid. Nureffazlin (2011) menyatakan bahawa guru sains yang 

memiliki ciri atau sifat kreatif yang tinggi mampu menggayakan aktiviti 

pembelajaran supaya mampu memupuk kreativiti murid mereka.  Tambahan lagi, 

kreativiti amat sesuai diterapkan menerusi mata pelajaran sains berbanding mata 

pelajaran lain (Nureffazlin, 2011).  Kajian Cheng (2004) membuktikan bahawa 

murid sekolah menunjukkan minat yang mendalam apabila diberikan pengajaran 

fizik secara kreatif.  Majoriti murid berpendapat bahawa pengajaran fizik yang 

kreatif berbeza dengan mata pelajaran sains yang lain.  Pendekatan ini membolehkan 

mereka berfikir dengan lebih banyak dan terbuka, meningkatkan kreativiti serta lebih 

bermakna kerana ilmu yang diajar sering dikaitkan dengan kehidupan harian.  Walau 

bagaimanapun pada hakikatnya, pengajaran fizik secara kreatif ini kurang 

dilaksanakan oleh guru semasa pengajaran di dalam kelas.  Kajian Alimen (2009) 

menunjukkan bahawa murid yang mengambil berat tentang kreativiti berpendapat 

bahawa guru-guru fizik perlu lebih berusaha menerapkan elemen-elemen kreativiti 

kerana bagi mereka elemen itu masih belum cukup terutama semasa proses 

pembelajaran fizik di dalam kelas.  

 

 

 Mohamad Mohsin dan Nasruddin (2008) mendapati sebahagian besar guru di 

Malaysia tidak berusaha memupuk kreativiti pelajar dalam bilik darjah.  Sebaliknya, 

tindakan dan tingkah laku guru dalam bilik darjah banyak melumpuhkan kreativiti 

pelajar. Keadaan ini berlaku mungkin kerana guru itu sendiri tidak memiliki 

kreativiti.  Kajian Nureffazlin (2011) mendapati 65 orang guru sains (fizik, kimia, 

biologi dan sains SPM) daripada 12 sekolah menengah kebangsaan di daerah Pontian 

mempunyai tahap kreativiti yang sederhana.  Hasil dapatan juga mendapati 

pengajaran sains yang dijalankan semasa P&P melibatkan kreativiti yang juga 

sederhana.  Lebih malang lagi, kajian Hamsiah (2004) menunjukkan tahap kreativiti 

guru-guru fizik adalah lebih rendah berbanding tahap kreativiti guru biologi dan guru 

kimia.  Keadaan ini memberi petanda bahawa tahap kreativiti guru fizik perlu diberi 

perhatian khususnya para bakal guru fizik yang masih dalam latihan perguruan. 

 

 

 

 

1.2.3 Masalah Kreativiti di Peringkat Pengajian Tinggi 

 

 

 Transformasi pendidikan negara berhasrat melahirkan pelajar yang boleh 

berfikir secara kreatif. Walau bagaimanapun, setakat ini masih tidak terdapat 

penunjuk yang jelas berkenaan wujudnya budaya kreativiti yang menyeluruh pada 

peringkat nasional (Azhar et al., 2006).  Hasrat untuk menghasilkan mahasiswa dan 

mahasiswi yang kreatif masih lagi dianggap sebagai sesuatu yang kabur berikutan 

proses P&P yang berlangsung di universiti masih lagi berlaku secara pasif.  Proses 

P&P bagi kursus sains khususnya, masih banyak berbentuk kuliah iaitu lebih 

menumpukan kepada teori serta penghafalan walaupun pelajar telah layak membuat 

kerja lapangan atau menjalankan kajian sendiri (Kim dan Chin, 2011).  Kekangan 

masa juga merencatkan aktiviti pelajar untuk menjalankan aktiviti berbentuk projek, 

kerja lapangan atau sebagainya. Menurut Hong dan Kang (2009), walaupun 

pembelajaran berasaskan projek memupuk kreativiti tetapi masa yang diperuntukkan 

sepanjang pengajian adalah cukup untuk menghabiskan silabus sahaja.  Kang dan 

Hong (2009) menambah lagi, silabus perlu dihabiskan untuk tujuan peperiksaan yang 

kebiasaannya hanya memerlukan pelajar untuk menggunakan konsep asas sahaja dan 

bukannya kreativiti.  Hal ini yang menyebabkan para bakal guru mengabaikan 

kreativiti kerana terlalu fokus untuk mendapatkan gred yang tinggi dalam 

peperiksaan. 

 

 

 Dalam konteks perguruan pula, para bakal guru sepatutnya diberi latihan 

berbentuk praktikal bagi memantapkan lagi kemahiran mengajar mereka.  Selain itu, 

bakal guru ini juga sepatutnya diberi tugasan yang dapat mencabar minda sebagai 

salah satu persediaan untuk berhadapan dengan dunia perguruan yang sebenar. 

Walau bagaimanapun, latihan-latihan seperti ini adalah amat kurang dilaksanakan 

oleh pihak institut perguruan dan universiti walaupun ia mampu menjana kreativiti 

bakal guru.  Kajian Cheng (2004) terhadap guru-guru fizik di Hong Kong mendapati 

bahawa hampir semua guru fizik tersebut menyatakan bahawa mereka hanya 

memiliki sedikit sahaja pengalaman menggunakan kreativiti semasa mendapatkan 

pendidikan di bangku sekolah atau semasa dalam latihan perguruan.  Tambah Cheng 

lagi, guru-guru ini juga tidak menerima sebarang latihan atau program khusus untuk 

memupuk kreativiti semasa pengajian di institut pengajian tinggi walau pada 

hakikatnya mereka amat memerlukan latihan yang dapat meningkatkan kreativiti 

memandangkan dunia pendidikan kini lebih mencabar dan menuntut agar guru 

menjadi lebih kreatif. 

 

 

 Situasi yang serupa dikhuatiri berlaku di Malaysia.  Ini berikutan sudah 

menjadi perkara wajib untuk bakal guru dilazimkan dengan penguasaan ilmu 

pengetahuan manakala kreativiti tidak diamalkan seiring dengan menguasaan teori 

dan aplikasi yang dipelajari.  Slavin (2006) menyatakan bahawa institusi pengajian 

tinggi sering kali gagal untuk menyediakan program yang mampu memupuk pelajar 

menggunakan minda kreatif semasa aktiviti penyelesaian masalah.  Terdapat banyak 

kajian lepas yang dijalankan bagi mengkaji kreativiti bakal guru-guru di Malaysia 

(Marliyana, 2005; Haryanti, 2009; Shaharuddin dan Roslinda 2010; Nureffazlin, 

2011).  Shaharuddin dan Roslinda (2010) telah menjalankan kajian bagi mengkaji 

tahap kreativiti 68 orang bakal guru di UTM termasuklah bakal guru fizik.  

Keputusan kajian menunjukkan bahawa bakal guru fizik yang dikaji tidak 

menunjukkan tingkah laku seorang yang kreatif.  Kenyataan ini memberikan 

gambaran yang sangat membimbangkan kerana keadaan ini boleh mendatangkan 

masalah apabila bakal guru fizik ini mengajar di sekolah kelak.  Ini berikutan 

sekiranya guru ingin memupuk muridnya untuk berfikiran kreatif ia seharusnya 

bermula daripada sikap dan cara pemikiran guru itu sendiri (Shaharuddin dan 

Roslinda, 2010). 

 

 

 Kajian Haryanti (2009) terhadap 134 orang pelajar tahun 1 dan 3 Sarjana 

Muda Pendidikan Teknik Vokasional, Fakulti Pendidikan Teknikal, Universiti Tun 

Hussien Onn pula menunjukkan kreativiti para bakal guru ini berada di tahap 

sederhana.  Haryanti membuat kesimpulan bahawa responden kurang mengamalkan 

kreativiti dan inovasi dalam pembelajaran manakala pihak universiti pula kurang 

mendedahkan mereka dengan amalan tabiat minda tersebut.  Ini menunjukkan 

bahawa tidak terdapat peningkatan dalam kreativiti pelajar yang sepatutnya boleh 

meningkat bermula dari tahun pertama dan terus meningkat apabila tamat pengajian.  

 

 

 Berdasarkan masalah yang dibincangkan, kreativiti bakal guru fizik dilihat 

suatu isu yang perlu diambil perhatian.  Ini ditambahkan lagi dengan dapatan kajian 

yang menunjukkan bahawa bakal guru bukan sahaja tidak meningkatkan kreativiti 

mereka di sepanjang pengajian di universiti malah ada dapatan kajian yang 

menunjukkan bahawa bakal guru tidak menunjukkan ciri-ciri seorang yang kreatif.  

Dari sudut lain, didapati kebanyakan kajian berkaitan kreativiti yang dijalankan oleh 

penyelidik-penyelidik terdahulu melibatkan kajian kuantitatif.  Kajian jenis ini tidak 

menjelaskan perkara yang berlaku secara mendalam.  Haryanti (2009) dan 

Nureffazlin (2011) menyatakan dalam cadangan kajian lanjutan mereka bahawa 

kajian untuk mengkaji berkaitan kreativiti perlu dijalankan secara kualitatif dan 

kaedah metodologi perlu ditambah seperti temubual, pemerhatian, soal selidik dan 

sebagainya agar aspek kreativiti dalam kalangan guru pelatih ini dapat dikaji dengan 

lebih terperinci dan mendalam. 

 

 

 

 

1.2.4 Latihan Amali 

 

 

 Aktiviti mengeksperimen dan latihan amali telah menjadi amalan dalam 

pembelajaran fizik dan dianggap sebagai satu komponen penting dalam P&P fizik di 

sekolah dan universiti (Sneddon et al., 2009).  Menurut Mohd Majid Konting et al. 

(2007), objektif utama latihan amali adalah untuk membantu pelajar memahami 

dengan lebih mendalam konsep fizik yang dipelajari semasa kuliah.  Selain itu, 

latihan amali juga dapat memupuk kreativiti pelajar. Bagi memupuk kreativiti 

tersebut, aktiviti inkuiri seperti projek sains, eksperimen, aktiviti hands-on dan 

latihan amali boleh diamalkan (Haigh et al., 2005; Shaharudin Ali, 2007).  Dengan 

pendekatan ini, pelajar dijangka berpeluang menonjolkan tingkah laku kreatif (Hong 

dan Kang, 2009). 

 

 

 Kajian lepas menunjukkan bahawa terdapat banyak manfaat yang diperolehi 

apabila melaksanakan latihan amali (Wood, 2006; Mohd Zaid dan Balbir, 2007; 

Hanif et al., 2009; Nurzatulshima et al., 2009; Kim dan Chin, 2011).  Walau 

bagaimanapun, terdapat juga kajian yang mempersoalkan tentang keberkesanan 

pembelajaran sains berasaskan kerja makmal ini (Abu Hasan Husin, 2004; Haigh et 

al., 2005; Shaharudin Ali, 2007; Mohd Zaid dan Balbir, 2007; Schwarz et al., 2008; 

Yoon 2008; Hanif et al. 2009; Yoon dan Kim, 2009).  Terdapat banyak kritikan 

terhadap amali fizik sebagai satu kaedah pembelajaran fizik yang dikatakan kurang 

berkesan dan mempunyai kelemahan (Abu Hasan Husin, 2004). 

 

 

 Shaharudin Ali (2007) menjalankan kajian ke atas bakal guru fizik di 

Universiti Perguruan Sultan Idris mendapati kebanyakan latihan amali fizik yang 

dijalankan secara umumnya bercorak tradisional, memberi fokus yang tinggi untuk 

mendapatkan data-data atau hasil akhir dan lebih berpusatkan instruktor.  Menurut 

Shaharudin Ali (2007), lagi, semasa  melaksanakan kerja-kerja makmal, mereka 

hanya mengikuti langkah demi langkah arahan yang diberi oleh instruktor atau 

seperti yang tertulis dalam manual manakala penekanan kepada kemahiran berfikir 

untuk merancang serta melaksanakan sesuatu aktivit  makmal adalah sangat 

minimum.  Hal ini jelas tidak membantu pelajar-pelajar berfikiran secara kritis dan 

kreatif. 

 

 

 Walau bagaimanapun, hasil kajian Nurzatulshima et al. (2009) menunjukkan 

bahawa bukan semua pelajar tidak minat untuk melibatkan diri secara aktif dalam 

menjalankan kerja-kerja amali.  Wood (2006) mendapati pelajar gemar akan aktiviti 

eksperimen yang bersifat terbuka (open-ended experiment) kerana mereka dapat 

berhadapan dengan masalah-masalah sebenar dan berpeluang untuk mengeluarkan 

idea bagi menyelesaikan masalah tersebut.  Walau bagaimanapun, terlalu sedikit 

aktiviti amali berbentuk terbuka yang dialami oleh pelajar (Hanif et al., 2009). 

Keadaan ini menyokong lagi pendapat sesetengah individu yang mempersoalkan 

keberkesanan pembelajaran sains berasaskan kerja makmal.  Hasrat untuk memupuk 

kreativiti dalam kalangan pelajar juga dianggap masih sukar untuk dicapai.  Oleh itu, 

usaha untuk meningkatkan kreativiti dalam kalangan pelajar masih perlu 

dipertingkatkan lagi.  

 

 

 Berdasarkan masalah yang dibincangkan, walaupun pelajar menjalankan 

latihan amali secara konvensional, tetapi pelajar di universiti menunjukkan minat 

mendalam semasa menjalankan latihan amali.  Berkemungkinan bakal guru dapat 

menggunakan daya kreatif sekaligus memupuk kreativiti mereka semasa 

menjalankan latihan amali. Walau bagaimanapun, kreativiti dijangka lebih 

menyerlah sekiranya latihan amali yang dijalankan lebih terbuka dan berbentuk 

penyelesaian masalah sebenar.  Projek sains seperti projek inovasi boleh dijadikan 

satu cara untuk meningkatkan kreativiti pelajar. 

1.2.5 Projek Inovasi  

 

 

 Kreativiti adalah syarat yang perlu ada dalam proses inovasi (Jaafar Sahari, 

2009; Steiner, 2009).  Menurut Md. Asham (2010), kreativiti merujuk kepada 

keupayaan menghasilkan sesuatu yang baru manakala inovasi merujuk kepada 

keupayaan menghasilkan sesuatu yang baru daripada model-model yang telah sedia 

ada.  Pembelajaran berasaskan projek dapat menggalakkan kreativiti pelajar (Hong 

dan Kang, 2009).  Aktiviti bercorak kreativiti dan inovasi seharusnya menjadi 

amalan di sekolah dan amalan ini sepatutnya digerakkan oleh guru khususnya guru-

guru bidang sains.  Walau bagaimanapun, guru-guru tidak mampu untuk 

menjalankan aktiviti berbentuk kreatif dan inovatif kerana terdapat segelintir guru 

yang tidak kreatif malah inovasi adalah satu perkara asing bagi mereka (Nureffazlin, 

2011). 

 

 

 Menurut Vidal (2010), pelajar boleh meningkatkan kemahiran diri sekiranya 

mereka diberi peluang merasai pengalaman dan disiplin baru dalam pembelajaran.  

Caranya adalah dengan memberi peluang kepada pelajar untuk menggunakan 

kemampuan minda sepenuhnya dengan meninggalkan amalan pembelajaran 

tradisional termasuklah mengikut arahan "resepi" dalam buku teks.  Sekiranya 

eksperimen atau latihan amali tidak dapat membantu dalam menjana kreativiti 

pelajar maka projek sains seperti projek inovasi fizik dijangka dapat memberi 

peluang tersebut kepada pelajar.  Walaupun perlaksanaan projek sains seperti ini 

melibatkan persediaan yang agak rumit tetapi guru dapat memupuk kreativiti pelajar 

seperti yang diharapkan oleh objektif pembelajaran sains.  Tambahan lagi, projek 

inovasi merupakan amalan pembelajaran yang lebih rasional sekiranya sistem 

pendidikan inginkan tenaga kerja yang mampu memiliki kecemerlangan dari segi 

akademik dan kebolehan lain (Forest dan Faucheux, 2011).  Ini kerana, pelajar lebih 

berpeluang untuk mengeluarkan banyak idea, idea yang baru, paradigma baru dan 

budaya pembelajaran yang baru (Forest dan Faucheux, 2011).  Menurur Ruggiero 

(2001), kreativiti boleh berlaku tanpa inovasi tetapi inovasi tidak boleh berlaku tanpa 

kreativiti. 

1.3 Penyataan Masalah 

 

 

 Berdasarkan latar belakang masalah yang dibincangkan, didapati bahawa 

kreativiti bakal guru fizik berada pada tahap yang membimbangkan. Masalah ini 

dikhuatiri akan memberi kesan kepada proses pengajaran mereka dan pembelajaran 

murid-murid kelak.  Kebimbangan wujud kerana tiada gambaran yang jelas yang 

dapat menunjukkan status kreativiti bakal guru ini sama ada bakal guru ini memiliki 

ciri-ciri seorang yang kreatif atau sebaliknya.  Selain itu, diketahui bahawa latihan 

amali dan projek inovasi fizik adalah aktiviti pembelajaran aktif yang dapat 

menggalakkan kreativiti bakal guru fizik tetapi keberkesanan aktiviti tersebut telah 

mula dipertikaikan.  Maka dengan itu, kajian yang ingin dijalankan adalah untuk 

mengenal pasti ciri-ciri kreativiti para bakal guru fizik di Fakulti Pendidikan, 

Universiti Teknologi Malaysia (UTM) dalam latihan amali fizik tingkatan lima dan 

projek inovasi fizik dan seterusnya melihat perbandingan ciri-ciri kreativiti yang 

ditonjolkan oleh para bakal guru fizik di dalam dua aktiviti pembelajaran yang 

berbeza ini.  Dari aspek yang lain, kajian ini membolehkan penyelidik mengenal 

pasti bagaimana aktiviti-aktiviti pembelajaran fizik berasaskan kerja amali ini 

memupuk kreativiti para bakal guru fizik di Fakulti Pendidikan, UTM. 

 

 

 

 

1.4 Objektif Kajian 

 

 

 Berdasarkan latar belakang masalah dan pernyataan masalah yang telah 

dibincangkan di atas maka terdapat tiga objektif kajian di dalam kajian ini iaitu: 

 

i) Mengenalpasti ciri-ciri kreativiti para bakal guru fizik di Fakulti 

Pendidikan, UTM dalam latihan amali fizik tingkatan lima.  

 

ii) Mengenalpasti ciri-ciri kreativiti para bakal guru fizik di Fakulti 

Pendidikan, UTM dalam projek inovasi fizik. 

 

iii)  Mengkaji perbezaan ciri-ciri kreativiti yang ditonjolkan oleh para bakal 

guru fizik dalam latihan amali fizik dan projek inovasi fizik. 

 



13 
 

1.5 Persoalan Kajian 

 

 

 Terdapat tiga persoalan kajian bagi kajian yang dijalankan iaitu: 

 

i) Apakah ciri-ciri kreativiti yang ditonjolkan oleh para bakal guru fizik di 

Fakulti Pendidikan, UTM dalam latihan amali fizik tingkatan lima?  

 

ii) Apakah ciri-ciri kreativiti yang ditonjolkan oleh para bakal guru fizik di 

Fakulti Pendidikan, UTM dalam projek inovasi fizik? 

 

iii)  Apakah perbezaan ciri-ciri kreativiti yang ditonjolkan oleh para bakal 

guru fizik dalam latihan amali fizik dan projek inovasi fizik?  

 

 

 

 

1.6 Rasional Kajian  

 

 

 Kreativiti merupakan suatu bidang yang sangat menarik untuk dikaji tetapi 

cukup rumit sehingga menimbulkan banyak perbezaan pandangan (Anderson, 1970; 

Aboukinane, 2007; Rabari et al., 2011b).  Sekiranya melihat pada definisi kreativiti 

sendiri (diperincikan dalam Bab 2), didapati tiada satu difinisi yang dianggap dapat 

mewakili pemahaman yang sempurna tentang kreativiti atau dengan kata lain, tiada 

satu definisi yang dapat diterima secara universal (Rabari et al., 2011b).  Berikutan 

pendidikan dijadikan landasan untuk memupuk kreativiti maka terdapat banyak 

kajian yang dijalankan oleh ahli sarjana dan penyelidik terdahulu berkaitan kreativiti 

melibatkan pelajar, guru serta kaitan kreativiti dalam pengajaran dan pembelajaran 

(Sefertzi, 2000; Cheng, 2004; Hong dan Kang, 2009).  Kajian-kajian kreativiti sering 

kali dikaitkan dengan dua pendekatan utama iaitu pendekatan kognitif (kreativiti 

sebagai satu proses kognitif) dan pendekatan personaliti (ciri-ciri kreativiti) 

(Karkuckiene, 2005).  Pendekatan ciri-ciri kreativiti adalah penting kerana ia juga 

digunakan untuk memahami teori kreativiti (Treffinger, 1992).  

 

 

 Ciri-ciri kreativiti merupakan tingkah laku atau tanda yang menampakkan 

kreativiti (Aboukinane, 2007; Pedersen dan Burton, 2009).  Menurut Torrance 

(1970), ciri-ciri kreativiti boleh dilihat daripada hasil kreativiti (produk) atau 

daripada tingkah laku individu (personaliti).  Terdapat beberapa penyelidik terdahulu 

telah membahagikan ciri-ciri kreativiti kepada aspek tertentu.  Sebagai contoh, 

Cheng (2004) dalam kajiannya untuk membina satu modul pengajaran telah 

mengkategorikan ciri-ciri kreativiti kepada dua aspek iaitu aspek kognitif dan aspek 

afektif.  Pembahagian ini dilakukan untuk memastikan aktiviti pengajaran yang 

direka dapat menggalakkan budaya kreativiti yang seimbang (Cheng, 2004).  

Pembahagian yang sama juga dilakukan oleh Treffinger (1992) dalam Model 

Pembelajaran Kreatif di mana terdapat tiga tahap pembelajaran kreatif yang 

disarankan oleh beliau dan setiap tahap tersebut mengandungi ciri-ciri kreativiti yang 

telah dibahagikan kepada aspek kognitif dan aspek afektif. 

 

 

 Selain itu, Cropley (2001) pula membahagikan ciri-ciri kreativiti kepada tiga 

aspek iaitu kognitif, kendiri dan motivasi.  Cropley menyatakan bahawa kreativiti 

bukan sahaja bergantung pada kemahiran berfikir semata-mata tetapi terdapat faktor 

lain yang mempengaruhi kreativiti seseorang iaitu kemampuan atau kehendak serta 

dorongan yang membangkitkan diri untuk berdaya kreatif.  Rabari et al. (2011a) pula 

menyatakan bahawa ciri-ciri kreativiti terbahagi kepada dua aspek iaitu aspek 

kognitif dan aspek bukan kognitif.  Kajian tersebut berpendapat bahawa kreativiti 

tidak memadai hanya dengan melibatkan aspek kognitif sahaja kerana aspek bukan 

kognitif dan motivasi juga amat memainkan peranan penting untuk membangkitkan, 

mempertahankan serta menyalurkan kreativiti ke arah satu objektif tertentu.  Dapat 

difahami bahawa ciri-ciri kreativiti merangkumi beberapa aspek dan tidak terhad 

pada tingkah laku yang melibatkan kemahiran berfikir sahaja.  Contoh ciri-ciri 

kreativiti adalah seperti pemikiran divergen, keunikan, imaginasi, menyelesaikan 

masalah, rasa ingin tahu, keyakinan dan keterbukaan (Cheng 2004; Sriraman 2004; 

Aboukinane, 2007; Hong dan Kang 2009; Pedersen dan Burton, 2009; Nureffazlin, 

2011).  

 

 

 Haryanti (2009) menjelaskan bahawa kreativiti boleh merujuk kepada empat 

perkara iaitu ciri-ciri individu, tingkah laku untuk mencapai kreativiti, hasil yang 

diperolehi daripada kreativiti dan keadaan persekitaran yang sesuai untuk kegiatan 

kreatif.  Hal ini memberikan justifikasi kepada penyelidik untuk mereka bentuk satu 

kajian yang dapat menunjukkan status dan tingkah laku kreativiti yang lebih jelas 

berdasarkan ciri-ciri kreativiti dalam dua aktiviti pembelajaran fizik yang dijangka 

dapat menggalakkan budaya kreativiti. Bagi membuktikan bahawa kajian ini 

memiliki kepentingan untuk dijalankan, penyelidik mengetengahkan dua rasional 

kajian iaitu pertama, kajian ini dapat mengkaji kreativiti para bakal guru fizik dengan 

mengenal pasti ciri-ciri kreativiti yang paling banyak ditonjolkan oleh para bakal 

guru dalam dua aktiviti pembelajaran fizik yang berbeza (latihan amali fizik dan 

projek inovasi fizik). Implikasinya, ciri-ciri kreativiti yang paling kurang ditonjolkan 

oleh para bakal guru dalam dua aktiviti pembelajaran fizik ini perlu diberi lebih 

perhatian supaya dapat digalakkan dalam pembelajaran.  Ini bertepatan dengan 

saranan kerajaan dan para sarjana yang menjadikan sistem pendidikan sebagai 

landasan memupuk budaya kreativiti (Jabatan Perdana Menteri, 2010; Rabari et al., 

2011a) dan salah satu usaha adalah dengan memupuk ciri kreativiti khususnya yang 

sukar ditonjolkan oleh pelajar.  Ini juga bertepatan dengan saranan Dacey (1987) 

iaitu semakin banyak ciri-ciri kreativiti yang dimiliki atau cuba dicapai oleh 

seseorang maka semakin kreatiflah seseorang itu serta semakin banyaklah kreativiti 

yang akan ditingkatkan.  

 

 

 Aktiviti hands-on fizik atau latihan amali fizik merupakan aktiviti 

pembelajaran aktif yang berpusatkan pada pelajar dan mampu memupuk kreativiti.  

Walaupun begitu, terdapat isu di mana aktiviti seperti ini tidak menggalakkan pelajar 

untuk berdaya kreatif kerana pelajar hanya perlu mengikut langkah demi langkah 

seperti yang terdapt di dalam buku teks.  Dalam kajian ini, penyelidik memilih dua 

medium pembelajaran fizik berasaskan kerja amali yang berbeza iaitu satu aktiviti 

latihan amali fizik yang dijalankan berpandukan buku teks fizik tingkatan lima dan 

satu projek inovasi fizik yang memberikan kebebasan kepada bakal guru untuk 

membuat modifikasi terhadap satu eksperimen.  Melalui dua medium pembelajaran 

ini, penyelidik boleh mengenal pasti ciri-ciri kreativiti yang berjaya dipupuk secara 

keseluruhan oleh para bakal guru fizik.  Oleh itu, rasional kajian yang kedua adalah 

penyelidik dapat membandingkan ciri-ciri kreativiti yang ditonjolkan dalam latihan 

amali fizik dan projek inovasi fizik.  Perbandingan ini dapat menunjukkan aktiviti 

pembelajaran berasaskan kerja amali fizik yang mana lebih cenderung menggalakkan 

budaya kreatif dalam kalangan pelajar.  Implikasi dapatan ini juga dapat dijadikan 

panduan kepada pensyarah, pengajar dan guru-guru khususnya dalam bidang fizik 

untuk menunjukkan aktiviti pembelajaran yang sesuai sekiranya mereka ingin 

menyediakan aktiviti pembelajaran yang menerapkan kreativiti dalam proses 

pengajaran dan pembelajaran. 

 

 

 

 

1.7 Kerangka Kerja Konsep 

 

 

 Berdasarkan Rajah 1.1, kajian yang dijalankan adalah untuk mengenal pasti 

ciri-ciri kreativiti dalam kalangan bakal guru fizik di Universiti Teknologi Malaysia 

(UTM), Johor Bahru dan seterusnya melibatkan perbandingan ciri-ciri kreativiti yang 

berjaya dipupuk dalam dua aktiviti pembelajaran yang berbeza.  Bakal guru fizik ini 

merupakan pelajar tahun tiga dari kursus Sarjana Muda Sains dan Komputer serta 

Pendidikan (Fizik).  Ciri-ciri kreativiti yang dikaji sepanjang kajian hanya 

merangkumi pemikiran divergen, keunikan, imaginasi, menyelesaikan masalah, rasa 

ingin tahu, keyakinan dan keterbukaan (Dacey, 1987; Cropley, 2001; Cheng, 2004; 

Aboukinane, 2007; Hong dan Kang, 2009; Pedersen dan Burton, 2009).  

 

 

 Ciri-ciri kreativiti ini dipilih berdasarkan kajian-kajian lepas di mana ciri-ciri 

ini dilihat sebagai ciri-ciri utama yang melambangkan tingkah laku kreatif (Cheng, 

2004; Aboukinane, 2007; Hong dan Kang, 2009; Pedersen dan Burton, 2009).  Ciri-

ciri ini juga dipilih kerana dianggap sebagai ciri-ciri kreativiti yang boleh diukur 

semasa responden menjalankan dua aktiviti pembelajaran yang berbeza iaitu latihan 

amali fizik dan projek inovasi fizik.  Selain itu, ciri-ciri ini juga dianggap ciri-ciri 

kreativiti asas tahap pertama yang perlu dikuasai oleh pelajar berdasarkan model 

pembelajaran kreatif yang diperkenalkan oleh Treffinger pada tahun 1992. 

Rajah 1.1: Kerangka Kerja Konsep Ciri-Ciri Kreativiti dalam Kalangan Bakal Guru 

Fizik 

 

 

 

  

1.8 Kepentingan Kajian 

 

 

 Kajian ini dijalankan berikutan saranan daripada pelbagai pihak termasuklah 

kerajaan, kementerian pelajaran, organisasi pekerjaan dan perkhidmatan serta 

tuntutan global yang menekankan faktor kreativiti dalam usaha menghasilkan modal 

insan termasuklah guru-guru yang kreatif (Mohamad Mohsin dan Nasruddin, 2008; 

Bakal Guru Fizik, 

 Fakulti Pendidikan UTM 

Projek Inovasi Fizik Latihan Amali Tingkatan Lima 

Pemerhatian 

dan Temubual 

Ciri-Ciri Kreativiti 

 Menyelesaikan Masalah 

 Rasa Ingin Tahu 

 Keterbukaan 

 Keyakinan 

Latihan Amali Fizik dan 

Projek Inovasi 

Inovasi Fizik 

Soal Selidik 

Jabatan Perdana Menteri, 2010; Rabari et al., 2011b).  Walaupun kajian lepas 

(Hamsiah, 2004; Nureffazlin, 2011) ada menunjukkan tahap kreativiti para guru 

tetapi didapati tiada tanda yang jelas akan ciri-ciri bakal guru yang akan mengajar di 

sekolah sama ada memiliki ciri-ciri kreativiti tertentu atau sebaliknya.  Berikutan 

permasalahan tersebut, kajian ini dijalankan bertujuan mengkaji ciri-ciri kreativiti 

semasa bakal-bakal guru fizik dari Fakulti Pendidikan, UTM menjalankan dua 

aktiviti pembelajaran yang dijangka dapat menggalakkan kreativiti pelajar iaitu 

latihan amali fizik dan projek inovasi fizik.  Kajian ini dijangka mampu memberi 

kepentingan secara umumnya kepada pelajar kursus pendidikan fizik iaitu golongan 

pelapis yang bakal berkhidmat di sekolah menengah dan kepada profesion perguruan 

secara khususnya.  

 

 

 Dapatan kajian secara tidak langsung dapat memberi gambaran ciri-ciri guru 

fizik yang bakal mengajar di sekolah sama ada memiliki ciri-ciri seorang yang kreatif 

atau sebaliknya.  Ciri-ciri kreativiti pada bakal guru ini penting kerana dapat 

memberi gambaran suasana pembelajaran dan pengajaran pada masa akan datang.  

Ini kerana guru berperanan menjana pemikiran kreatif pelajar semasa proses P&P. 

Jadi, adalah penting untuk mengenal pasti ciri-ciri kreativiti dalam kalangan bakal 

guru agar sebarang kekurangan boleh diambil tindakan untuk diperbaiki. 

 

 

 Kajian ini juga mampu memberi petunjuk sejauh mana kreativiti boleh 

dipupuk semasa menjalankan dua aktiviti pembelajaran fizik yang berbeza iaitu 

latihan amali fizik dan projek inovasi fizik.  Sekiranya, pelajar menunjukkan ciri-ciri 

kreativiti tinggi semasa dua aktiviti yang dikaji maka usaha mempergiatkan 

pengajaran berbentuk kerja amali dan projek inovasi perlu diteruskan.  Hasil kajian 

ini juga boleh digunakan sebagai garis panduan kepada pihak tertentu untuk memilih 

dan menyediakan aktiviti pembelajaran kreatif yang sesuai kepada pelajar sekiranya 

ingin menggalakkan budaya kreatif berlaku dalam proses pengajaran dan 

pembelajaran.  

 

 

 

  



19 
 

1.9 Definisi Istilah 

 

 

Terdapat beberapa istilah yang digunakan di dalam kajian ini yang perlu 

dihuraikan supaya istilah yang difahami oleh pembaca adalah selari dengan tujuan 

kajian.  Isitilah-istilah tersebut adalah kreativiti, inovasi, latihan amali fizik, projek 

inovasi fizik, ciri-ciri kreativiti, pemikiran divergen, keunikan, imaginasi, 

menyelesaikan masalah, rasa ingin tahu, keyakinan dan keterbukaan. 

 

 

 

 

1.9.1 Kreativiti 

 

 

 Majoriti individu mengaitkan kreativiti dengan perkataan seperti baru, luar 

biasa, idea lain daripada biasa, imaginasi, unik, terbuka, menarik atau sesuatu yang 

berbeza (Isaksen et al., 2011).  Runco (2004) pula berpendapat bahawa kreativiti 

mestilah sesuatu yang dapat menyumbang kepada perubahan dan evolusi demi 

mencapai kemajuan.  West (2002) menyatakan bahawa kreativiti merangkumi proses 

penjanaan idea-idea baru dan bermanfaat kepada diri sendiri, individu lain dan 

persekitaran.  

 

 

Berdasarkan definisi-definisi tersebut, dapat disimpulkan bahawa kreativiti 

adalah kemampuan untuk menghasilkan sesuatu yang bermanfaat sama ada satu 

penemuan baru atau pun sesuatu yang telah diubah suai berdasarkan sesuatu yang 

sedia ada.  Kreativiti boleh dipupuk khususnya semasa menghadapi masalah dan 

kreativiti biasanya dapat dilihat melalui ciri-ciri kreativiti yang ditonjolkan oleh 

seseorang atau menilai kriteria kreativiti pada produk yang dihasilkan. 

 

 

 

 

1.9.2 Inovasi 

 

 

 Inovasi bermaksud mengubah sesuatu kepada sesuatu yang baru daripada 

yang sebelumnya (Azhar, 2006).  Kebiasaannya, perubahan yang dilakukan tidak 

mengubah fungsi atau objektif asal produk.  Perubahan yang dilakukan pula adalah 

kepada yang lebih baik dan lebih berkesan (Sahlberg, 2009).  

 

 

 

 

1.9.3 Latihan Amali Fizik 

 

 

 Latihan amali fizik dijalankan di bawah subjek Pendidikan Amali Fizik II 

(SPN3231).  Latihan yang dijalankan merujuk kepada aktiviti hands-on dan 

eksperimen tingkatan lima Kurikulum Bersepadu Sekolah Menengah (KBSM) oleh 

bakal guru fizik di makmal fizik di Fakulti Pendidikan, UTM pada setiap minggu 

sepanjang semester pengajian bagi sesi 2011/2012.  Kerja amali fizik yang 

dijalankan dalam makmal kebisaannya mempunyai bahan manual sebagai rujukan 

untuk menjalankan eksperimen (Zainal Abidin, 1992) dan bagi tujuan latihan amali 

fizik ini, pelajar menggunakan buku teks amali fizik tingkatan lima sepenuhnya 

sebagai bahan rujukan.  Latihan amali fizik ini merupakan subjek wajib yang perlu di 

sempurnakan oleh bakal guru fizik sebagai syarat pentauliahan Ijazah Sarjana Muda 

Sains dan Komputer serta Pendidikan (Fizik) (Fakulti Pendidikan, 2010). 

 

 

 

 

1.9.4 Projek Inovasi Fizik 

 

 

 Projek inovasi fizik adalah salah satu tugasan yang terdapat dalam kursus 

Pendidikan Amali Fizik II (SPN3231).  Projek inovasi fizik ini menuntut bakal guru 

untuk mengubah satu aktiviti hands-on atau eksperimen tingkatan lima yang didapati 

bermasalah dan berpotensi untuk diperbaiki supaya menjadi lebih baik dan realistik 

diaplikasikan oleh murid tingkatan lima di sekolah.  Sebarang perubahan dan 

pembaikan dalam projek mestilah mengekalkan objektif asal amali seperti yang 

terkandung dalam buku teks amali tingkatan lima.  Perlaksanaan projek inovasi fizik 

ini memenuhi ciri-ciri inovasi yang diperkenalkan oleh Azhar et al. (2006). 

1.9.5 Ciri-ciri Kreativiti 

 

 

 Perdersen dan Burton (2009) menyatakan bahawa tingkah laku kreatif yang 

ditonjolkan oleh seseorang melambangkan ciri-ciri kreativiti seseorang individu.  

Menurut Torrance (1970), ciri-ciri kreativiti boleh dilihat daripada hasil kreativiti 

(produk) atau daripada tingkah laku individu (personaliti).  Oleh itu, bagi konteks 

kajian ini, ciri-ciri kreativiti yang dikaji adalah merujuk kepada ciri-ciri personaliti 

atau tingkah laku serta produk atau hasil kerja para bakal guru fizik yang dapat 

melambangkan tingkah laku kreatif mereka.  Ciri-ciri kreativiti yang dikaji dalam 

kajian ini adalah: 

 

 

i) Pemikiran divergen 

 

 Pemikiran divergen merujuk kepada penjanaan banyak idea melalui proses 

berfikir sebagai satu cara menjana banyak alternatif kepada penyelesaian masalah 

(Cheng, 2004; Aboukinane, 2007; Hong dan Kang, 2009).  Rabari et al. (2011b) 

mendefinisikan pemikiran divergen sebagai pemikiran kreatif dengan menyediakan 

pelbagai jawapan daripada pelbagai aspek dan perspektif.  Pemikiran divergen 

merangkumi kelancaran (kebolehan untuk menjana banyak idea), kelenturan 

(kebolehan untuk menjana banyak jenis idea atau idea dari banyak perspektif yang 

berbeza) dan penghuraian (keupayaan untuk menambah maklumat untuk 

memperbaiki idea (Treffinger,1992; Cheng, 2004). 

 

 

ii)  Menyelesaikan masalah  

 

 Tindakan menghadapi masalah sehingga menemui penyelesaian iaitu 

termasuklah mengenal pasti masalah, mentafsir masalah, mengaplikasikan 

pengetahuan sedia ada untuk menangani masalah sehingga berjaya menemukan 

penyelesaian (Hong dan Kang, 2009; Pedersen dan Burton, 2009).  Masalah yang 

diselesaikan pula tidak semestinya tepat dan betul.  Memadai dengan hujah-hujah 

yang relevan agar pelajar lebih fleksibel dan selesa serta tidak ragu-ragu untuk 

menyelesaikan masalah dengan cara mereka sendiri (Isaksen et al., 2011) 

iii) Imaginasi 

 

 Imaginasi adalah kebolehan untuk membuat gambaran menggunakan logik 

akal. Imaginasi termasuklah kemampuan untuk berfikir ke hadapan, berfikir sesuatu 

yang tidak diketahui kebenarannya dan berfikir sesuatu yang mustahil (Cheng, 

2004).  Imaginasi memerlukan individu untuk mencipta imej mental, gambar, bunyi 

atau memberikan perasaan dalam fikirannya (Sefertzi, 2002). 

 

 

iv) Keunikan 

 

 Keunikan merujuk kepada ciri idea yang asli, baru, luar biasa, berfikir di luar 

kotak, perkara yang belum pernah dicuba, bukan tradisional, melampaui persepsi 

yang sedia ada dan unik (Cheng, 2004; Hong dan Kang, 2009).  Idea yang telah 

diadaptasi dan ditambah nilai serta dianggap pengetahuan baru bagi individu juga 

dianggap sebagai satu keunikan (Azhar et al., 2006).  Idea yang dianggap 'gila-gila' 

tetapi mampu difikirkan juga diangggap sebagai keunikan (Nor Fadila & Nik Mohd 

Amir, 2010).  

 

 

v) Rasa ingin tahu 

 

 Rasa ingin tahu adalah perasaan semula jadi yang lahir untuk mendapatkan  

maklumat mengenai sesuatu perkara (Aboukinane, 2009).  Rasa ingin tahu dapat 

dilihat apabila individu menunjukkan reaksi berminat atau bertanya mengenai 

sesuatu perkara dengan harapan untuk mendapatkan jawapan kepada persoalan yang 

sedang difikirkan.  Rasa ingin tahu ini juga mendorong individu untuk mencari 

maklumat dan jawapan kepada sesuatu perkara dengan tujuan untuk belajar (Hong 

dan Kang, 2009) 

 

 

vi) Keterbukaan 

 

 Keterbukaan atau bersifat terbuka melibatkan kesediaan untuk meneroka 

sesuatu yang baru, menerima pengalaman-pengalaman baru serta tidak menganggap 

tugasan yang dilakukan adalah suatu beban (Dacey, 1985; Cropley, 2001).  Individu 

yang bersifat terbuka kebiasaannya akan menerima pandangan dan idea daripada 

individu lain dan tidak terburu-buru membuat keputusan (Aboukinane, 2007). 

vii)  Keyakinan 

 

 Keyakinan adalah perasaan seperti keberanian yang menyebabkan seseorang 

dapat bertindak tanpa rasa ragu-ragu kerana beranggapan bahawa tindakan yang 

dilakukan itu adalah benar dan wajar (Aboukinane, 2007).  Menurut Dacey (1985) 

individu yang yakin adalah individu yang dapat berdikari walaupun menghadapi 

masalah atau kritikan. Keyakinan dapat ditonjolkan apabila seseorang itu dapat 

menyelesaikan masalah sendiri tanpa bertanya, berdikari semasa menjalankan aktiviti 

inkuiri, berani untuk bertindak dan berhujah serta mampu menjalankan tugas dengan 

penuh komitmen (Aboukinane, 2007). 

 

 

 

 

1.10  Rumusan 
 

 

 Kajian yang ingin dijalankan adalah untuk mengenal pasti ciri-ciri kreativiti 

bakal guru-guru fizik di Fakulti Pendidikan, UTM dalam latihan amali fizik dan 

projek inovasi fizik.  Ciri-ciri kreativiti ini dapat menunjukkan tingkah laku kreatif 

yang ada pada pelajar serta yang mampu dipupuk semasa menjalankan latihan amali 

dan projek inovasi.  Selain itu, kajian yang dijalankan juga ingin melihat 

perbandingan ciri-ciri kreativiti yang ditonjolkan oleh para bakal guru fizik dalam 

dua aktiviti pembelajaran fizik berasaskan amali (latihan amali fizik dan projek 

inovasi fizik).  Bab ini menjelaskan latar belakang masalah, pernyataan masalah yang 

berkaitan dengan kreativiti pelajar yang terlibat dengan pembelajaran fizik khasnya 

amali fizik.  Seterusnya, Bab 1 menjelaskan objektif serta persoalan kajian, skop 

kajian dan definisi istilah-istilah yang perlu dihuraikan. 

